
ЩIыхьэху

Дэ  къытхуатх

Зыгъэхьэзырар
БАГЪЭТЫР Луизэщ.

Дунейм
щыхъыбархэр

Ямылъэгъуа  бланэ  яукIыркъым,
зэхамыха  псалъэ  яIуатэркъым.

Лъэпкъ Iущыгъэ:

IэнатIэ лъагэ
ягъэув

Шэшэн Республикэм и Iэ-
тащхьэ Кадыров Рамзан и 
Телеграм-каналым щитхащ 
ипхъу Айшат щIыналъэм и 
правительствэм и уна фэ-
щIым социальнэ Iуэхухэм -
кIэ и къуэдзэу ягъэувыну 
къызэрагъэлъэгъуам арэзы 
зэрытехъуар. 

«ШЭШЭН Республикэм и 
Правительствэм и зи чэзу 
зэIущIэм къулыкъущIапIэм и 
унафэщI Хучиев Муслим къы-
щыхилъхьащ щIыналъэм 
щэн хабзэмкIэ и министр Ка-
дыровэ Айшат Шэшэным и 
Правительствэм и унафэ-
щIым социальнэ IуэхухэмкIэ и 
къуэдзэу ягъэувыныр», - щы-
жеIэ абы и тхыгъэм.

Кадыровым къыхигъэщащ 
Айшат республикэм и щэн-
хабзэм хэлъхьэныгъэ зэры-
хуищIар.

Шэшэным и Iэтащхьэм 
 ипхъу нэхъыжьыр 1998 гъэм 
къалъхуащ, Шэшэн къэрал 
университетыр къиухащ. 2016 
гъэм щегъэжьауэ ар модэм-
кIэ Firdaws унэм и унафэщIщ. 
2020 гъэм Айшат Шэшэн Рес-
публикэм щэнхабзэмкIэ и ми-
нистрым и къуэдзэу ягъэу-
ващ, къыкIэлъыкIуэ илъэсым 
- IуэхущIапIэм и унафэщI 
ящIащ. 

Украинэм и
къэкIуэнур

ягъэбелджылы

Кучмэ Леонид и чэнджэ-
щэгъуу щыта Соскин Олег 
жиIащ хэхыныгъэхэр нэхъ 
гъунэгъу къэ хъуху, Украинэм 
нэхъы бэу зыщIэзыгъакъуэ 
США-м и дэIэпыкъуныгъэ-
хэр нэхъ кIащхъэ зэрищIыр. 

АБЫ къызэрилъытэмкIэ, 
 КъухьэпIэм Украинэм ирит 
Iэщэр мащIэ дыдэщ. Аращ 
къызыхэкIыр иджыпсту абы 
зауэм ехъулIэныгъэ гуэри 
щIыщыхузыIэрымыгъэхьэр. 

КъищынэмыщIауэ, Соски-
ным къыхегъэщ ук раинхэр 
тезыгъэгушхуэн къару зэра-
мыIэр. Дунейпсо дэ Iэпы къу-

Къэбэрдей-Балъкъэрым Мэкъумэш хозяйствэмкIэ и 
министерствэм иджыблагъэ къызэритамкIэ, «Къуа-
жэхэр сыт и лъэныкъуэкIи зэIузэпэщ щIын» къэрал 
 программэр гъэзэщIэн папщIэ 2020 - 2023 гъэхэм рес-
публикэм къы хуаутIыпщащ сом мелуан 950,5-рэ, абы 
щыщу сом мелуан 517,4-р транспорт инфраструктурэр 
егъэфIэкIуэным трагъэкIуэдэну.

КЪЫХЭДГЪЭЩЫНЩИ, иужьрей илъэсхэм ди щIына-
лъэм и къуажэхэр зэIузэпэщ ящI зэпытщ: къагъэсэбэпа 
псыр зэры Iуаш бжьамийхэр далъхьащ, цIыхухэр зэфэ 
псымкIэ къызэ рагъэпэщ, уэрамхэр фIыуэ зыгъэнэху 
иджырей уэздыгъэхэр дэнэ щIыпIэкIи пкъохэм щыпадзэ, 
еджэныгъэм, щэнхабзэм, спортым епха объектхэр яухуэ, е 
зыкIэлъыIэбэн хуейхэр къагъэщIэрэщIэж. Иужьрей илъэ-
сищым къриубыдэу Къэбэр дей-Балъкъэрым и къуажэ 14-м 
автомобиль гъуэгуу 17 щатащ.

Дызэрыт илъэсым зи гугъу тщIы программэм ипкъ иткIэ 
 республикэм и Бахъсэн, Прохладнэ, Шэджэм, Шэрэдж, 
Iуащ хьэмахуэ куейхэм проекту 6 щагъэзащIэ.

Абы хыхьэу, сабий садхэр, щэнхабзэмкIэ IуэхущIапIэхэр 
къызыхуэт щымыIэу зэрагъэпэщыж, цIыхум и унагъуэм 
къыщигъэсэбэп псым пыщIа объектхэр къагъэщIэрэ -
щIэж, со циальнэ мыхьэнэ зиIэ объектыщIэхэр яухуэ. Пса-
лъэм папщIэ, абыхэм ящыщщ щэнхабзэмкIэ унэу 3, топ-
джэгу губгъуэ, спорт комплексу 2.

БЭТОКЪУЭ  Албэч.

Сэ куэдрэ зэхызох еджапIэр ди унэ 
етIуанэщ жаIэу. Уегупсысмэ, пэжщ ар. 
ЕджапIэм щыдогъакIуэ ди махуэм и нэ-
хъыбэр. ЕджапIэр цIыхум и дежкIэ 
къыпхуэмыIуэтэн гупсысэщ. Языны-
къуэхэм дежкIэ ар - унэщ, языны-
къуэхэм дежкIэ ар - ныбжьэгъущ, щIэ-
ныгъэ къигъэхъуапIэщ.

ЕДЖАПIЭ къэс и Iыхьэ нэхъыщхьэщ 
егъэджакIуэхэмрэ абыхэм я гъэсэнхэм-
рэ. ЕгъэджакIуэхэм еджакIуэ псори я 
зэхуэдэщ, ауэ сабийхэм я дежкIэ егъэ-
джакIуэр анэ пэлъытэщ.

ЕгъэджакIуэ IэщIагъэр сытым дежи 
ябжу щытащ нэхъ пщIэ зиIэ лэжьы-
гъэхэм ящыщу, атIэми икъукIэ IэщIагъэ 
гугъущ ар. ГъащIэм япэ лъэбакъуэр 
хэзычэ сабийм гупсысэкIэ тэмэм иIэу 
къэбгъэхъуныр къызэрымыкIуэу къа-
лэнышхуэщ егъэджакIуэм дежкIэ. Ди 
курыт еджапIэм щылажьэ егъэджа-
кIуэхэм яхэбдзын яхэмыту псори фIы за-
щIэщ. ЦIыху къэс зыгуэркIэ удехьэх, 
уосэ, уи анэ дыдэм хуэдэу. Сабийхэми 
зэи тщыгъупщэжынукъым япэ дыдэу 
курыт еджапIэм и пщIантIэ хуитым ды-
щыдыхьауэ щытар. Нобэ балигъыпIэ 
 диувами, иджыри къыздэсым фIыщIэ ин 
яхудощI ди адэ-анэхэм, унэ етIуанэу 
къытщыхъуу щIэныгъэ щызэдгъэгъуэта 
школым - ХьэтIохъущыкъуей къуажэм 
дэт курыт школ №2-м (унафэщIыр Теза-
дэ Оксанэщ). 

Сыт еджапIэкIэ зэджэр? Хэт уеупщI -
ми я жэуапхэр зэщхькъым. Апхуэдэу 
щытми, дыщеджа а IуэхущIапIэр дэркIэ 
ныбжьэгъу пэжщ, пщIэрэ нэмысрэ здэ-
щыIэ, унафэ тэмэм щызекIуэ, Iуэху зе-
хьэкIэ екIу къыщызэгъэпэща школщ. Да-
уи, школым щекIуэкI гъэсэныгъэ-егъэ-
джэныгъэ лэжьыгъэхэм я жэрдэм щIа-
кIуэр, унэтIакIуэр пашэращ. Тезадэм 
бгъэ дэлъ щIэныгъэ куумрэ зэфIэкI лъа-
гэмрэ куэд щыгъуазэщ. Гупыр зэкъуэ-
зыгъэувэ, ар лэжьыгъэфIым хуэзыущий 
унафэщI щыпкъэщ ар. Аращ абы къы-
дэлажьэхэри, иригъаджэ сабийхэри, 
абы хэм я адэ-анэхэри щIыхуэарэзыр. 

Дауи, щхьэ закъуэ зэфIэкIкIэ Iуэхур 
 кIуатэркъым. Оксанэ и унафэм щIэту 
щIэблэм щIэныгъэ куурэ гъэсэныгъэфI-
рэ ират школым щылажьэхэм. Ар къэзыу-
хахэм ди щхьэр лъагэу Iэтауэ тхужыIэ-

ныгъэр зэрыхуагъэ мэ щIар 
абы хэплъхьэжмэ, «фронтыр 
къыщIызэтеувыIар аращ». 

Нэхъ и пэкIэ США-м и бюд-
жетыр пIалъэкIэ конгрессым 
къыщищтэм, Украинэм дэ-
Iэпыкъуныгъэ иратыну абы 
къыщагъэлъэгъуакъым.

Жэпуэгъуэм и 5,
махуэку

ЕгъэджакIуэм и дунейпсо 
махуэщ

УФ-м и уголовнэ розыскым 
и лэжьакIуэм и махуэщ

Адыгэ Республикэр къы-
щызэрагъэпэща махуэщ

1950 гъэм къалъхуащ гене-
рал-лейтенант, УФ-м и ВВС-м 
и командующэм и къуэдзэу 
щыта, техникэ щIэныгъэхэм-
кIэ кандидат, Урысей Федера-
цэм дзэ хуэIухуэщIэхэмкIэ 
щIыхь зиIэ и IэщIагъэлI Быж 
Айтэч.

1957 гъэм къалъхуащ тхыдэ 
щIэныгъэхэмкIэ доктор, 
 КъБКъУ-м и профессор, 
 КъБР-м и Къэрал саугъэтым и 
лауреат, ДАХ-м и тхьэмадэу 
2006 - 2009 гъэхэм лэжьа, 
 республикэм гуманитар къэ-
хутэныгъэхэмкIэ и инсти-
тутым и унафэщI Дзэмыхь 
Къасболэт.

Совет волейболисткэ, 1980 
гъэм Москва щекIуэкIа Олим-
пиадэм чемпионкэ щыхъуа 
Ахэмын Еленэ къыщалъхуа 
махуэщ.

Дунейм и щытыкIэнур
«pogoda.yandex.ru» сайтым 

зэритымкIэ, Налшык уэфIу 
щыщытынущ. Хуабэр махуэм 
градус 21-рэ, жэщым градус 
12 щыхъунущ.

Жэпуэгъуэм и 6,
мэрем

Ущыпсэуну къезэгъ щIы-
пIэхэр хъумэным и дунейпсо 
махуэщ

Архитектурэм и дунейпсо 
махуэщ

1947 гъэм къалъхуащ биоло-
гие щIэныгъэхэмкIэ доктор 
КIадэ Азэмэт.

Дунейм и щытыкIэнур
«pogoda.yandex.ru» сайтым 

зэритымкIэ, Налшык уэфIу 
щыщытынущ. Хуабэр махуэм 
градус 20, жэщым градус 13 
щыхъунущ.

И хадэ лэжьыгъэхэм къыщы дэ-
хуэкIэ, зыщигъэпсэхукIэ Хьэчим 
фIэфIщ куэбжэпэм къыдэкIыу уэ-
рамым ирикIуэхэм яхэплъэну, блэкI-
къыблэкIыжхэм ядэуэршэрыну. 
Псом хуэмыдэу абы гукъыдэжыш-
хуэ егъуэт къакъэ-пщIыпщIу шко-
лым къикIыж ныбжьыщIэхэр щи-
лъагъукIэ - зэрегъапщэ езым и са-
биигъуэмрэ нобэрей щIэблэмрэ 
икIи и блэкIар гугъуехькIэ гъэнщIа-
уэ зэрыщытар и нэгу къыщIоувэж…

ШКОЛАКIУЭ нэхъ къэжэпхъахэм я 
деж щегъэжьауэ Белокаменскэ 
 къуажэм зыри дэсу къыщIэкIынкъым 
Къанкъул Хьэчим къэзымыцIыху. 
Жылэр инкъым - унагъуэу дэсыр          
150-м тIэкIу щIигъущ. Курыт еджапIэ-
ми къуажэми щекIуэкI Iуэхухэм хэ-
лIыфIыхь нэхъыжь Iумахуэр къа-
мыцIыхуу хъун?! 

Хьэчим иIакъым сабиигъуэ IэфI. 
ЩIалэ цIыкIур илъэсиплI хъуауэ арат, 
и анэр дунейм щехыжам. Анэм и 
 псалъэ IэфIым, и Iэпэ щабэм, и лъа-
гъуныгъэм хуэныкъуэу къэтэджащ, 
зым нэхърэ адрейр нэхъ цIыкIужу, 
 сабииплIыр. Пэжщ, адэм къишэжа 
цIыхубзым ахэр игъэшхащ, ихуэпащ, 
ауэ мылъхуанэр анэ укъэзылъхуам 
хуэдэ пхуэхъун? 

Iуэху щIэным, лэжьыгъэм пасэу 
ипсыхьащ щIалэ цIыкIур. И пщэ къы-
дэхуэ къалэнхэр апхуэдизкIэ куэд 
 хъурти, дахэ-дахэу еджэну хузэ фIэ-
кIыртэкъым. Хьэчимт щIалэ цIыкIуи-
щым я нэхъыжьри, пщэдджыжьым 
жьыуэ къэтэджу унагъуэ Iэщыр зы-
хуей хуигъэзэн хуейт, пхъэ гъэсын 
къэзыугъуеину зи пщэ къыдэхуэри 
арат. Къэрэкъурэ къищыпырт, губ-
гъуэм сэхураныр щыIуахыжамэ, жэп-
къыр зэхуихьэсырт, къуажэ хозяйст-
вэм и чэтым кIуэрти, гуарцэ къитIырт, 
игъэгъущырти ари гъэсыныпхъэ 
 хъарзынэ хъурт. 

Школым къыщIэкIа нэужь, Къан-
къулхэ я щIалэ пажэр Бахъсэн кIуэ -
ри механизатору еджащ. Къигъэ-
зэжри, махуэл димыхыу уващ я 
жылэм дэт, IэнатIэ зэхуэмыдэхэм 
елэжь шы заводым. Трактор къра-
три, гъавэ щIапIэр иващ, къитхъ 
ищIащ, жылэ хисащ. Губгъуэ лэ-
жьыгъэр зэфIэкIа иужьи, щIымахуэ-
ми Iуэхуншэ хъуртэкъым ар - Iэщым 
я шхын яхуишэрт, тракторыр зэри-
гъэпэщыжырт.

ИлъэситхукIэ механизатору лэжьа-
уэ, шы заводым къыгуокI мэкъу-
мэшым елэжь, Iэщ гъэхъуным пыщIа 
IэнатIэр. «Белокаменскэ» совхоз къы-
зэрагъэпэщри, Хьэчим кърат нэ-
гъуэщI трактор - МТЗ ныкъуэкъутэ. Ар 
зэрегъэпэщыжри, мэкъу къишэу, зэт-
рилъхьэу пIалъэкIэ иролажьэ. Ауэ 
куэд дэмыкIыу Къанкъулым къу лыкъу 
кърат: «Классих фIэкIа къимыухами, 
щIым и пIалъэр фIыуэ ещIэ, гупыр 

ГъащIэм пасэу ипсыхьат

зэщIигъэуIуэфынущ» жаIэри, цIыху 
33-рэ хъу бригадэм и нэхъыжь ящI. 
 IэнатIэ гугъут Хьэчим зыпэрыувар. 
Абы и гулъытэр дэни нэсын хуейт: 
жылэ щыхасэкIи, къэкIыгъэхэр щы-
зэрахьэкIи, щIыгъэпшэр щыхалъ хьэ-
кIи, гъавэр щызэщIакъуэжкIи теп-
лъэкъукI хъуртэкъым. Къанкъулыр 
хуэIэижь хъуат, фIыуэ щыгъуазэт нар-
тыху, гуэдз гъэкIынми, кIэртIоф щIэн-
ми я щэхухэм. Арат бригадэм и пщэ 
къыдэхуэ къалэнхэр къыщIэмыхуэу 
щIигъэзэщIэфыр. Ауэ ерыскъыпхъэ 
бэв уи щIым къуитын папщIэ абы 
зумыгъэлIалIэу зэрымыхъунур хьэ-
къыу пхыкIати, етIысэх имыIэу, хо-
зяйствэ лэжьыгъэр унагъуэ Iуэхум ипэ 
иригъэщу дзыхь къыхуащIа IэнатIэм 
бгъэдэтащ. 

Зыпэрыт къулыкъур щхьэщаха нэ-
ужь, и пIэкIэ ягъэува бригадирым и 
дэIэпыкъуэгъуу пIалъэ кIэщIкIэ щы-
тащ Хьэчим. Iусыпхъэ щагъэхьэзыр 
цех къызэрагъэпэщу а IэнатIэм и 
унафэщIу лэжьэну къыщелъэIум, 
 совхоз унафэщIхэр хуэгъэщIэхъуа-
къым. А Iуэхугъуэр тэмэму зэтри-
ублэри зэрихьащ, пенсэм кIуэху. Ауэ 
зи гъащIэр щIы Iуэхум пыщIауэ къэ-
гъуэгурыкIуэ лIыр Iуэхуншэу пщIан-
тIэм дэтIысхьэжакъым. Апхуэдэгу 
иIэтэкъым абы. Колхоз-совхозхэр 
 якъутэжу щыхуежьэм, щIы бэджэнду 
къищтэри, телэжьыхьын щIидзащ. 
Ауэ абы къратар щыбригадирам яIа 
хьэсэ хьэзырым хуэдэтэкъым - шэ-
дылъэт къылъысар. А гектар 13-р 
зыхуей хуигъэзэн папщIэ сыт хуэдиз 
гугъуехь дишэчар, сыт хуэдиз мылъку 

хилъхьэн хуей хъуа! Абы щыгъуэми 
къэралым и зы сом имылъагъуу.

И щIыр иризэрихьэну зэригъэпэ-
щауэ, Къанкъулым нобэ иIэщ трактор, 
къитхъ. Ауэ комбайн, жыласэ машинэ 
хуэдэхэм хущощIэ. ЛъапIэщ ахэр. 
МылъкукIэ пэлъэщыгъуейщ. Гъавэ 
Iухыжыгъуэм хьэхуу къещтэри, губ-
гъуэм къыщигъэкIар зэщIекъуэж.

Къуажэ Iуэхухэм, къащIэувэ щIэб-
лэм папщIэ гууз-лыуз зэриIэр, зэры-
лIыжыджэрыр къалъытэри, жылэм и 
унафэщIхэм я лъэIукIэ, Хьэчим уващ 
ветеранхэм я къуажэ советым и нэ-
хъыжьу. А IэнатIэм здыIутым, абы и 
гупсысэри и IуэхущIафэри нэхъыбэу 
зыхуиунэтIыр ныбжьыщIэхэрщ, ди 
 хабзэрщ. «Си унагъуэ Iуэхур дэкIмэ, 
адрей псоми я щхьэр зэрыхьщ», - 
жызыIэу, лъэныкъуэегъэз зызыщI -
хэм ящыщкъым нэхъыжьыфIыр.

- ЩIэблэращ псори къызыхуэнэ-
нур, - жеIэ Хьэчим, - ди хабзи, ди 
бзыпхъи, ди мылъкуи. Ахэращ псом 
япэ идгъэ щын хуейр. Дэ, нэхъыжь-
хэм, ди боршщ сабийхэр гъуэгу 
тэмэм тедгъэу вэну, лъэпкъым къыд-
декIуэкI щэн хабзэм щIэтпIыкIыну. Си 
щхьэкIэ  сыщогуфIыкI щIэблэ губ-
зыгъэ къы зэрытщIэтаджэм, акъыл 
жан зэраIэм - школым сыкIуэу са-
щепсалъэкIэ ар хьэкъ сщохъу. Ауэ 
 хуабжьу си жа гъуэщ я адыгэбзэр 
зэрещIэкъуауэр. Мы телефонымрэ 
интернетымрэ щIэблэм я анэдэлъ-
хубзэр егъэкIуэд. ИтIанэ си псэм 
 къимыщтэр сыт - ди хьэгъуэлIы-
гъуэхэм къыхалъхьэ хабзэщIэхэрщ. 
ИкIи урысым ейм емыщ хьу, икIи 
мыадыгэ хьэгъуэлIыгъуэу - сщIэр-
къым иджырей гуфIэгъуэхэр зы-
хуэкIуар. Ресторанхэм кIуэуэ, я унэ 
щымыхъуэхъуэжу. Уеблэмэ, къурIэ-
наджэр кафем зыхь щыIэщ. Уи фIэщ 
зэрыхъун, а псор къэзыгупсысар цIы-
хухъухэракъым - ди цIыхубзхэрщ … 

ФIыгъуэщ Къанкъул Хьэчим хуэдэ 
лэжьакIуэжь, нэхъыжь Iумахуэ хьэб-
лэм, лъэпкъым, къуажэм уиIэну. А 
лIым и чэнджэщхэр къахуощхьэпэ 
жылэм дэсхэм. Абырэ и щхьэгъусэ 
ФатIимэрэ зэдапIащ бынищ - Мурат, 
Маритэ, Маринэ сымэ. Шэч хэмылъу, 
ахэри, абыхэм къащIэтаджэ сабийхэ -
ри иригушхуэ хъунущ къуажэм 
пщIэшхуэ щызиIэ, сыт и лъэныкъуэкIи 
щапхъэ къахуэхъу апхуэдэ адэ, 
адэшхуэ зэраIэм. 

Куэд щIакъым - мазэ кIуам - уна-
гъуэри, благъэри, Iыхьлы-гъунэгъури 
зэхыхьэри ягъэлъэпIащ Хьэчим и 
ныбжьыр илъэс 75-рэ зэрырикъуар. 
Абы щыгъуэ къыпхужаIа хъуэхъу псо-
ри къып лъысыну, уи бынхэм къащIэ-
хъуэжа щIэблэм я фIым дэрэжэгъуэ 
къуиту, жылэм сэбэп ущыхъуу дяпэ -
кIи илъэс куэдкIэ укъэгъуэгурыкIуэну 
ди гуа пэщ, Хьэчим. 

САУТ  СулътIан.

Къэбэрдей-Балъкъэрым Транспортымрэ гъуэгу хо-
зяйствэмкIэ и министерствэм иджыблагъэ къызэритам-
кIэ, 2023 гъэм республикэм и щIыпIэ псоми хыхьэ жы-
лэхэм километр 66-рэ хуэдиз зи кIыхьагъ, щIыналъэ 
мыхьэнэ зиIэ автомобиль гъуэгухэм я гъунэхэм иджырей 
уэздыгъэхэр щыфIадзэнущ.

АХЭР фIалъхьэнущ гъущI-бетоным къыхэщIыкIауэ 
 гъуэгубгъухэм деж щыт пкъохэм. А лэжьыгъэхэр тэмэму 
зэфIыхьэн папщIэ яхуримыкъу трансформатор подстанц-
хэр, пкъохэр ягъэувынущ, светодиод уэздыгъэхэр, плафон-
хэр, ток кIапсэщIэхэр дыщIагъунущ.

Лэжьыгъэхэр езыгъэкIуэкIыну IуэхущIапIэм къэрал зэ-
гурыIуэныгъэр иджыблагъэ иращIылIащ, мыгувэуи Iуэхум 
иужь ихьэнущ.

Къэбгъэлъагъуэмэ, къагъэнэхунухэм ящыщщ Аруан 
 щIыналъэм и къалащхьэ Нарткъалэрэ Псынабэрэ я зэхуа-
кум хуэзэ автомобиль гъуэгуу километри 3,3-рэ, Май куейм - 
Май къалэмрэ Октябрьскэ жылэмрэ зэпызыщIэ километри 
3,1-р. Апхуэдэуи Прохладнэ щIыналъэм и Солдатскэ, Къэрэ-
гъэш, Грабовец жылэхэр зэпызыщIэ автомобиль гъуэгуу 
 километри 7 зи кIыхьагъыр.

Дзэлыкъуэ куейм и гъуэгуу иджырей уэздыгъэхэмкIэ 
 къагъэнэхунущ километр 27-рэ зи кIыхьагъыр. Абы хохьэ 
Дзэлыкъуэ, Светловодскэ, ЯтIэкъуэ, Бэтэх, Псынэдахэ, Дзэ-
лыкъуэдэс, Къармэхьэблэ жылагъуэхэм я щIыпIэ гъуэгухэр.

Апхуэдэ лэжьыгъэхэр щекIуэкIынущ Iуащхьэмахуэ район-
ми. Абы хиубыдэнущ ЛашкIутIэ, Бахъсэн Ипщэр, Iуащхьэ-
махуэ жылэхэм я гъуэгухэу псори зэхэту километри 8,7-рэ зи 
кIыхьагъыр.

Тэрч щIыналъэм и жылагъуэхэм ящыщу къуажищым 
зэхэту километри 5,5-рэ зи кIыхьагъ я автомобиль гъуэгухэр 
уэздыгъэхэмкIэ къагъэнэхунущ. Шэрэдж куейм ейуэ Старэ 
Шэрэдж, Жэмтхьэлэ, Сукан-Су къуажэхэр зэпызыщIэхэр, 
Бахъсэн куейм хыхьэ Зеикъуэ жылэр. Мыбыхэм псоми зэхэ-
ту гъуэгу километри 8,8-м щIигъум щелэжьынущ - жэщым 
тыншу ущызекIуэн хуэдэу уэздыгъэхэр щыфIадзэнущ.

Апхуэдэ щIыкIэкIэ, гъуэгухэр зэIузэпэщ щIыным, абыхэм 
шынагъуэншагъэр къыщызэгъэпэщыным ехьэлIауэ лажьэ 
лъэпкъ проектым, нэгъуэщI къэрал программэхэм япкъ 
 иткIэ дызэрыт илъэсым и кIэхэм ирихьэлIэу километр 90-м 
нэблагъэ, щIыналъэ мыхьэнэ зиIэ автомобиль гъуэгухэр 
иджырей уэздыгъэхэмкIэ къагъэнэхунущ. 

ХЬЭЩЫКЪУЕЙ  Олег.

Гъуэгухэр къагъэнэхунущ

Къуажэдэсхэм я псэукIэр 
ирагъэфIакIуэ

ЩIэблэ куэдым я
гъуэгугъэлъагъуэ

нущ псэкIэ фIыуэ тлъагъу ди курыт еджа-
пIэм зи лэжьыгъэм хуэIэижь егъэджа-
кIуэ куэд зэрыщыIэр. Абыхэм ящыщщ 
пэщIэдзэ классхэм дыщезыгъэджауэ 
щыта Журт Iэсият Мухътар и пхъур. ЦIыху 
щыпкъэу, хэлъ хьэл дахэхэм дыдихьэх рэ 
пщIэ ин хуэтщIу, анэ етIуанэу къытщы-
хъуу дригъэджащ а бзылъхугъэм. Жэщ-
махуэ уимыIэу утепсэлъыхьми, хужып - 
Iэн бгъуэтынущ а цIыху гъуэзэджэм. Зи 
IэщIагъэр фIыуэ зылъагъу цIыху Iэдэбщ 
ар, дэтхэнэ зыми щIэныгъэ нэс къыд-
бгъэдилъхьащ.

Зэ IуплъэгъуэкIэ цIыху ткIийуэ къыпщы-
хъунущ, атIэми, псэлъэн щIи дзамэ, гум 
зимыгъэнщIу, удихьэхыпэу уедэIуэфы-
нущ, сыт хуэдэ IуэхугъуэкIи сэ бэп къып-
хуэхъунущ. А егъэджакIуэм и дерсхэм 
щIэсахэм ящIэж ди махуэр щызу, щIэ-
ныгъэщIэхэр къыдбгъэдилъхьарэ абы-
хэм дащыгуфIыкIыу махуэхэр дгъа кIуэу 
зэрыщытар. Гугъут а егъэджакIуэ псэ 
 къабзэр и пIэ къипшыну, зыгуэркIэ тIэкIу 
къэдгъэгубжьами. Чэнджэщ дахэкIэ, 
ущие защIэкIэ псори къыдгуригъэIуэжу 
щытащ. ЕджакIуэ къэс дбгъэ дэлъ зэ-
фIэкIхэри, нэхъыбэу дыдэзыхьэх щIэ-
ныгъэри и бгъэдыхьэкIэ щхьэхуэхэмкIэ, 
зэхуэмыдэхэмкIэ къихутэфащ Iэсият. И 
гум и щабагъыр, и псэм и дахагъыр псо-
ми зэхуэдэу къыт хуигуэшащ абы. Ущызэ-
шу, пщIэн щумыгъуэту, «дерсыр зэ и 
кIэм нэсащэрэт», - жыпIэу абы и деж зэи 
ущIэсыфынутэкъым, апхуэдизу хьэлэ-
мэтт а егъэджакIуэм къы зыкъуих щIэ-
ныгъэри. 

Iэсият и нэIэм щIэт сабийхэр еджапIэм 
щекIуэкI гъащIэм жыджэру хэту, район 
зэпеуэхэм, зэхьэзэхуэхэм увыпIэ нэ-
хъыщ хьэхэр къыщахьу къекIуэкIащ. ЩIэ-
б лэр тхылъ еджэным зэрыдригъэхьэ-
хыным, лэжьыгъэкIэ ипэ зэрищыным 
 хущIэкъуу къалэнхэр зэфIихащ абы да-
пщэщи. Иригъэджахэм яхилъхьэфащ 
пщIэ, нэмыс. Езым и бын дыдэм хуэдэу 
иригъаджэхэм дапщэщи яхущыта егъэ-
джакIуэщ ар. Абы и лъэу жьым ирикIуа 
егъэджакIуэхэр унэ тIа кIуэу диIа а нэ-
хъыжьыфIым и щапхъэм дызэры-
тетыным дыхущIокъу.

Апхуэдэу и IэщIагъэ мытыншым илъэс 
50-м щIигъукIэ ирилэжьащ ар, и къару 
щымысхьу, щхьэх имыщIэу, и къалэнхэр 
къызыхуэтыншэу сыт щыгъуи игъэза-

щIэу. Абы и дерсхэм ящыщ дэтхэнэ да-
къикъэри щIэныгъэшхуэхэмкIэ гъэн -
щIат, щIэ гуэр къыщыумыщIауэ зы 
дерсми укъыщIэкIыжынутэкъым. 

ИлъэситI мэхъу Журт Iэсият лэжьыгъэ 
IэнатIэм къызэрыпэрыкIрэ. Щхьэхрэ 
псэхурэ зимыIэ цIыхущ ар ноби, нэ-
хъыжьхэм я чэнджэщэгъущ, нэхъы щIэ-
хэм я унэтIакIуэщ. Iэсият щIэх-щIэхыурэ 
ирагъэблагъэ щылэжьа еджапIэм, пщIэ 
хуащIу. ФокIадэм и 1-м школым ще-
кIуэкIа гуфIэгъуэ зэхуэсми хэтащ а егъэ-
джакIуэ щыпкъэр. КърихьэлIа и лэжьы-
гъэ купщIафIэм папщIэ абы мызэ-мытIэу 
хуагъэфэщащ щIыхь, фIыщIэ тхылъхэр, 
лэжьыгъэм и ветеранщ.

ЖысIэну сызыхуейращи, егъэджакIуэр 
- ар сом къызэрыблэжь лэжьыгъэ къу-
дейкъым, ар къыбдалъхуауэ, уи лъым 
хэту щытын хуей IэщIагъэщ. Нобэ дащо-
гуфIыкI мы IэщIагъэ мытыншым гурэ 
псэкIэ бгъэдэтыф ди егъэджакIуэхэм, 
щIэблэщIэр къэкIуэнум хуэзыущийхэм. 
ХьэтIохъущыкъуей къуажэм дэт курыт 
школ №2-м и унафэщI Тезадэ Оксани, 
лэжьыгъэм и ветеран Журт Iэсияти, 
еджапIэм и IэщIагъэлI псоми ди гуапэу 
дохъуэхъу ЕгъэджакIуэм и махуэмкIэ. 
Узыншагъэрэ шыIэныгъэрэ фиIэу илъэс 
куэдкIэ Тхьэм фигъэпсэу, фигъэлажьэ. 

Журт Iэсият иригъэджахэм я цIэкIэ 
КЪАНЛО Аксанэ. 

ХьэтIохъущыкъуей къуажэ.

КъБР-м и Жылагъуэ пала-
тэм гуфIэгъуэ зэIущIэ щы-
зэхэтащ ЕгъэджакIуэхэм я 
махуэм теухуауэ. Абы и мы-
закъуэу 2023 гъэр пщIэш хуэ 
зыхуэтщI, IэнатIэ мы тын-
шым икIи жэуаплыныгъэ ин 
зыпылъым Iутхэрщ Урысейм 
зыхухихар. Ди къэралым 
щIэблэр егъэ джэным, гъэ сэ-
ным мыхьэнэ хэха зэры-
хуищIым ар и щыхьэтщ. 

ИДЖЫРИ зыми хэIущIыIу 
хуэщIакъым егъэджакIуэ Iэ-
щIа гъэр къыщежьар сыт хуэ-
дэ лъэхъэнэрами, ауэ куэ- 
дым ящIэ гъэсакIуэ, егъэ-
джакIуэ, тха кIуэ цIэрыIуэу зи 
цIэр тхыдэм къыхэна Ушин-
ский Константин и ныбжьыр 

Жылагъуэ палатэм фIыщIэ щыхуащI
мы гъэм илъэс 200 зэрыри-
къуар икIи абы пщIэ ин хуа -
щIу мыпхуэдэ зэ IущIэхэм ягу 
къыщагъэкIыж. 

Апхуэдэущ Жылагъуэ пала-
тэм къызэригъэпэща зэ хуэс-
ри къызэрызэIуахар. Пэ ублэ 
псалъэу мыбдеж щыжаIащ 
егъэджакIуэ, гъэсакIуэ нэ-
сым, зи лэжьыгъэр фIыуэ зы-
лъагъум игури и псэри зэIу-
хауэ, бэшэчу щытын зэры-
хуейр.

ФIыщIэ хуащIыну, ягъэ-
лъэпIэну ирагъэблэгъа егъэ-
джакIуэхэм захуигъэзащ 
 КъБР-м и Жылагъуэ палатэм 
и тхьэмадэ Берд Хьэзрэта-
лий.

- ЦIыхум дежкIэ псом ящ-
хьэр узыншагъэрщи, абы теу-

хуауэ гуныкъуэгъуэ фимыIэну 
сыхуейщ. Абы иужькIэ мы-
хьэнэ ин зыубыдыр щIэблэм 
ягъуэт щIэныгъэмрэ гъэсэны-
гъэмрэщи, а IэнатIэ гугъум 
икIи пщIэ лъагэ зиIэм пэрыт-
хэм фи лэжьыгъэм къыпэ -
кIуэ фIыщIэ фыщымыщIэну 
си гуапэщ, - жиIащ Бердым 
икIи къыхэжаныкIахэм щIыхь 
тхылъ яритащ.

АдэкIэ зи IэнатIэм щыпэрыт 
егъэджакIуэхэм ехъуэхъуу 
щIыхь тхылъхэр иратащ Жы-
лагъуэ палатэм хэтхэу Егъэ-
джэныгъэмкIэ, щIэ ныгъэм-
кIэ, щIалэгъуалэ, жэрдэм щIа-
кIуэ IуэхухэмкIэ ко мис сэм и 
унафэщI Бай че куевэ Нинэ, 
Урысейм цIыхум щIэныгъэ 
етынымкIэ и академием и 

академик, УФ-м,  КъБР-м 
щIэныгъэмкIэ щIыхь зиIэ и 
лэжьа кIуэ Къарэ мыр зэ Барэс-
бий, Урысейм Лъэпкъ зэхущы-
ты кIэхэмкIэ и советым хэт, Ду-
нейпсо Адыгэ Хасэм и тхьэ-
мадэ Сэхъуро къуэ Хьэутий, 
«ЗауэлIхэм я  зэкъуэшыны - 
гъэ» жылагъуэ зэщIэхъеены-
гъэм и исполкомым и уна-
фэщI, ЛIыгъэм и орден зрата 
Абэнокъуэ Владимир сымэ.

ЕгъэджакIуэхэм яхуэгъэза 
гуфIэгъуэ зэIущIэр ягъэдэхащ 
ныбжьыщIэхэм. Гу лъумыта-
пIэр иIэтэкъым Мэжаджэ Со-
фие, Гулэжын Самир, Къу-
ныжь Лизэ сымэ ягъэзэщIа 
уэрэдхэр псоми гурыхь зэра-
щыхъуар, нэхъри нэщхъыфIэ 
зэрищIар. 

ЗэIущIэм и кIэухыу псоми 
зэгъусэу фэеплъ сурэт зытра-
гъэхащ.

ШАФИЙ  Аслъэн.

Апхуэдэ фIэщыгъэм щIэту Iуащхьэ-
махуэ щекIуэкIащ фестиваль. Абы 
хэтыну гупыж зыщIа цIыху 800-м Азау 
тафэм къыщыщIадзэри, кIапсэ гъуэ-
гумкIэ къурш щыгум дэкIащ, пхъэн-
кIийхэр зэхуэхьэсыным хуэщIа Iэмэ-
псымэхэр яIыгъыу.

Гъэ къэс ирагъэкIуэкI а Iуэхур те-
гъэщIащ цIыху куэдым я зыплъыхьыпIэ 
щIыпIэхэр къабзэу зехьэным. Тэрмэш-
хэмрэ къегъэлакIуэхэмрэ ящIыгъуу 
 гъуэгу техьахэм зэхуахьэсащ кIэрыхуб-
жьэрыху тонн 20. 

- 2018 гъэ лъандэрэ екIуэкI акцэр 
 курортхэм я лэжьакIуэхэмрэ цIыху 
жыджэрхэмрэ я жэрдэмкIэ фестива-
лым хуэкIуащ. Ар зэрызэхэта илъэси 
4-м къриубыдэу волонтёрхэм я къа-
рукIэ кIэрыхубжьэрыху тонн 60 къурш 
джабэхэм щызэхуахьэсу кърахьэ-
хыжын яхузэфIэкIащ. Апхуэдэ Iуэхухэм 
я фIыгъэкIэ къуршым и турист кIуа-
пIэхэр  къабзэу зехьа мэхъу, а щIыпIэм 
къе кIуалIэхэм я зэхэщIыкIым хегъа-
хъуэ, - жиIащ «Кавказ. РФ» IуэхущIа-

Бжьыхьэм и фIыгъуэщ. Пхъэщхьэмыщхьэхэр ты-
куэнхэм куэду къыщIалъхьэ, бэзэрхэм къытрашэ. 
Псом нэхърэ нэхъыбэр, дауи, мыIэрысэхэрщ. Ахэр 
лIэужьыгъуэ Iэджэ мэхъу, я дэтхэнэми езым и теплъэрэ 
и IэфIагърэ иIэжу.

ЯПЭРЕЙ мыIэрысэхэр дэнэ къипхыжын, щIым къарурэ 
минерал пкъыгъуэу хэлъыр я лъабжьэшхуэхэмкIэ зы-
щIашэрэ, абыхэм къапыкIэ мыIэрысэхэм, кхъужьхэм 
цIыхур зыхуей псори хэлъу. Иджырейхэр абы ебгъапщэ 
хъунукъым, ауэ, нэгъуэщI щыщымыIэжкIэ, цIыхум яшхы-
ну къахуэнэр ахэращ. ЩIэныгъэлIхэр иджырей жыгхэм 
къапыкIэр зыхуэдэм щытепсэлъыхькIэ, хэти япэрейхэм 
къакIэрымыхуу, языныкъуэхэм хэлъам и Iыхьэ ныкъуэ 
хэмылъыжу жаIэ…

МыIэрысэр, зыхуэбгъадэ хъун щымыIэу, къулейщ маг-
ний, гъущI, фосфор, кальций, селен, йод минерал пкъы-
гъуэхэмкIэ. Апхуэдэу абы хэлъщ В1, В2, С, РР, Е витамин-
хэр. Псалъэм папщIэ, зы мыIэрысэм хэлъ витамин С-р 
миллиграмм 1500-м нос. Абыхэм лъыр къагъэщIэрэ -
щIэж, гумрэ лъынтхуэхэмкIэ, лъы зыфIэкIуэдахэмкIэ сэ-
бэпщ, ар зи мащIэхэм я гемоглобиныр дрегъэкIуей, къару 
къыпхелъхьэ, пIейтеиныгъэр пщхьэщех, щхьэр фIыуэ 
егъэлажьэ.

Псом хуэмыдэу мыIэрысэр сэбэпщ зи лъыр дэуейхэм-
кIи, Iэпкълъэпкъым шыгъумрэ псымрэ къызэрыхишым 
къыхэкIыу. А узыр зиIэхэм пщэдджыжь къэс, шхэн ипэ, 
 гуащIэ тIэкIу зыщIэлъ зы мыIэрысэ яшхын, е мыIэрысэпс 
зы стакан ныкъуэ ирафыныр сэбэпщ. А пхъэщхьэмыщ-
хьэм и клеткэхэр хуэщIащ Iэпкълъэпкъым хыхьа щхъухь 
пкъыгъуэ нэгъунэ къыхэшыным. Абы хэлъ мыIэрысэ, ли-
мон салицил, бор кислотахэм ерыскъыр фIыуэ ягъэткIу, 
зэзым и лэжьыгъэр тэмэму зэтреублэ. ГунэщIу зы 
мыIэрысэ пшхымэ, ерыскъым гур хуэкъабзэ ещI. Псом 
хуэмыдэу лы лей зыкIэрылъхэмкIэ фIыщ махуэ зыбжа-
нэкIэ зэкIэлъыкIуэу мыIэрысэ гъэварэ шхурэ пшхыныр. 
Ар лъатэм зыкIи къытехьэлъэркъым, Iэпкълъэпкъыр зы-
хуэмей пкъыгъуэ зэранхэри къыпкърех, абы папщIэ зы 
махуэм хуэзэу пшхын хуейри мыIэрыситI-щы къудейщ. 
Апхуэдэ мардэм тхьэмахуитIкIэ утесмэ, холестериныр 
процент 30-кIэ егъэмащIэ.

ЛЪОСТЭН  Музэ.

Езым хуэдэ куэд
къыдигъэплъыркъым

пIэм и  Iэтащхьэ Юмшанов Андрей.
Фестивалым хэтащ Камчаткэ хытIы-

гуныкъуэм, Тыва Республикэм, Москва, 
Санкт-Петербург, Вологдэ, Сыктывкар 
къалэхэм, ди гъунэгъу республикэхэм 
къикIа хьэщIэхэр. Волонтёрхэм зэры-
жаIамкIэ, къабзагъэм теухуа Iуэхум 
яфIэ фIу хэтащ, къэпитIым нэс кIэрыхуб-
жьэрыху (пластик, абдж пкъыгъуэхэр, 
бащырбэхэр, целлофан къэпхэр, гъущI 
кIапсэхэр, гъущIыкIэхэр) къэзыщыпа-
хэри къахэкIащ. БлэкIа гъэхэм къащы-
пам еплъытмэ, ахэр зыкIи нэхъ мащIэ 
хъуакъым, илъэс къакIуи а лэжьыгъэ 
дыдэр къазэрыпэплъэми шэч къытра-
хьэркъым.

Волонтёрхэм ящIэн щагъуэтащ кIапсэ 
гъуэгум пэмыжыжьэ мэз, бгы лъапэ-
хэми. ХьэщIэхэм къызэрыхагъэщамкIэ, 
кIэрыхубжьэрыхухэр къыщанэ тыншу 
узэмыкIуэлIэф щIыпIэ пхыдзахэми. Абы 
къыхэкIыу сыт щыгъуи къабзагъэм 
 псоми я нэIэ тетын хуейщ. 

Фестивалым ипкъ иту, языныкъуэхэм 
щIыпIэр зэщIагъэкъэбзэху, адрейхэр 
жармыкIэхэм кIуащ, мастер-классхэм 

хэтащ. Сабийхэм папщIэ гъэлъэ-
гъуэныгъэ щхьэхуэхэри екIуэкIащ. Азау 
ны джэм къэфакIуэ, уэрэджыIакIуэ 
гупхэм зыкъыщагъэлъэгъуащ. Аб-
дежым щагъэхьэзыращ плов кило-
грамм 400. Iуэхур концертышхуэкIэ иу-
хащ.

1970 гъэм къызэIуахауэ щыта, бгы-
лыжэ къэжыхьынымкIэ Урысейм и япэ 
«Iуащхьэмахуэ» центрыр зэрылэжьа зэ-
ман кIыхьым къриубыдэу къурш джа-
бэхэм кIэрыхубжьэрыху мащIэ щызэт-
рихьакъым. Ахэр къагъэнащ зып лъы-
хьакIуэ къакIуэхэми щIыналъэм щып-
сэухэми. Псори щыгуфIыкIыпхъэу 
иужь рей зэманым щытыкIэм фIы и 
лъэныкъуэкIэ зехъуэж. Ар зи фIыщIэр 
волонтёрхэмрэ щIыуэпсыр фIыуэ зы-
лъагъухэмрэщ. Iуащхьэмахуэ щыма-
щIэкъым кхъахэ хъуа псэуалъэхэр. 
Абыхэм я Iэгъуэблагъэхэри зэщIакъуэу 
хуежьащ. Псом хуэмыдэу волонтёрхэм 
я нэIэм щIэтщ Iуащхьэмахуэ и лъэпкъ 
паркыр. Ар къабзэу щытын папщIэ щIэх-
щIэхыурэ щэбэт щIыхьэхухэр ира-
гъэкIуэкI. А щIыпIэхэм гъэ кIуам 
 пхъэнкIийрэ кIэрыхубжьэрыхуу КамАЗ 
машинитI кърашэхащ.

ЖАНХЪУЭТ  Зузэ.

Ди лъэпкъэгъухэр

«Махуэкум» и къыдэкIыгъуэр зыгъэхьэзырар 
ЧЭРИМ Марианнэщ.

Хэт  хъуну  айн  лъэпкъыр?

Къэбэрдей-Балъкъэрым
дэплъеину къыхураджэ

Адыгэр дэни 
щыадыгэу къонэж

Пащтыхь  гуащэ
тхьэIухуд  Кариман

Осетие Ищхъэрэ - Аланием тхылъ лъэтеувэ гъэщIэгъуэн ще-
кIуэкIащ. УсакIуэ Басиевэ Залинэ осетиныбзэм иригъэзэгъащ 2022 
гъэм къыдэкIа, шэшэн усакIуэ Тогузов Аслъэмбэч и «Щихъ Мансур» 
поэмэр. 

ЩИХЪ Мансур и цIэр Кавказым и тхыдэм щыгъуазэхэм я щыпэзэ-
хэхкъым. Алды шэшэн къуажэм щыщ, Ушурма зи цIэ щIалэр 1874 гъэм 
утыку къихьэри, Кизляррэ Псыжьрэ я зэхуакум зыщызыубгъуа и зэ-
щIэхъееныгъэм ди лъэпкъэгъухэри хиубыдауэ щытащ. Къэбэрдейр тIу 
ищIыкIа зэрыхъуари къызыкIэлъыкIуар щихъ Мансур и къыхуеджэ-
ныгъэрщ. Урыс пащтыхьыгъуэмрэ абы зэригъэуIуа дзэмрэ илъэс 
 зыбжанэкIэ зэпэщIэта нэужь, Ушурма Анапэ деж щаубыдри, иужькIэ 
здаша Шлиссельбург хьэпсым икIуэдауэ щытащ. Тогузовым и поэмэм 
къиубыдыр щихъ Мансур и псэр щыхэкIа жэщым и закъуэщ, зэрытхари 
урысыбзэщ. Авархэр, шэшэнхэр, лезгинхэр, къэбэрдейхэр, кIахэхэр, 
шэрджэсхэр, убыххэр, къумыкъухэр щхьэж и чэзум къыхоувэ Тогузовым 
и IэдакъэщIэкIым. «Тхыдэ тегъэщIапIэ иIэщ» жытIэ щхьэкIэ, дэтхэнэ 
 литературэ лэжьыгъэми ар зытхам и хъэтIыр къытонэ. Езыр шэшэну 
щыщыткIэ, гурыIуэгъуэщ Тогузовми и еплъыкIэр езым и щхьэкIэ зэ-
ригъэзэхуа гупсысэм къызэрыхихар. 

«Поэмэр иджыри 90 гъэхэм щIэздзауэ щытащ, - игу къегъэкIыж 
усакIуэм. - Щихъ Мансур тхыдэтх куэд тепсэлъыхьа щхьэкIэ, езыр уи 
 нэгу къыщIэбгъэхьэфын хуэдэу, литературэ образ зэфIэува зэримы -   
Iэр куэд щIауэ згъэщIагъуэрти, аращ нэхъыбэу сытезыгъэгушхуар». 

Зытепсэлъыхьыр зы жэщ-махуэу щытми, Тогузовым и поэмэм 
къыщызэщIиубыдэфащ щихъ Мансур и хъуреягъкIэ екIуэкIа псори. 
Акъылэгъу удэхъу-удэмыхъум емылъытауэ, ди лъэпкъэгъухэм я цIэхэр 
къызэрыхэщ къудейм урегъэхъуапсэ поэмэм укъеджэну. Тхыдэджхэр 
нобэми иризодауэ абы щыгъуэ екIуэкIа Iуэхугъуэхэм. Абы щхьэкIэ 
къэмынэу, Тогузовым и IэдакъэщIэкIыр Кавказым ис лъэпкъхэр зэ-
зыгъэуIу тхылъ зэрыхъуам шэч къытепхьэну гугъущ. Тхылъу къы-
зэрыдэкIам нэмыщI, поэмэр иужьрей зэманым зызыубгъуа «макъ 
тхылъ» жыпхъэми ирагъэзэгъащ. Шэшэн Республикэм и Парламен -
тым и депутат Нагаев Аднан зы цIыхум игъэзащIэ спектакль ири-
гъэкIуэкIым ещхьу, гъэхуауэ къоджэ Тогузовым и поэмэм. ЗыгуэркIэ мы 
лэжьыгъэм уигу къегъэкIыж Лермонтовым Кавказым теухуа и Iэда-
къэщIэкIхэр. МащIэу и жагъуэ хъум ещхьу, Тогузовым жэуап яритащ и 
тхэкIэр Пушкиным, Лермонтовым я усэ зэхэлъхьэкIэм езыгъэщхьхэм: 
«Абы зэреджэр «эпическэ» тхэкIэщ. Тхыдэм теухуахэр а жыпхъэмкIэ 
къэбгъэлъэгъуэну нэхъ тыншщ, аращ ар къыщIыхэсхар». 

Поэмэм и зэхэлъыкIэмкIэ, и псэм еджэу телъ щихъым къызэринэкIа 
илъэсхэр и нэгум къыщIохьэжри, дэтхэнэ лъэпкъми я лIыкIуэхэр и 
 пащхьэм щызэблэкI хуэдэу, пщIыхьэпIэ елъагъу. Дауи, дэ тфIэгъэщIэ-
гъуэныр абы адыгэхэр къызэрыхэщырщ. Адыгэхэр щихъ Мансур и 
зэщIэхъееныгъэм зэрыхэта щIыкIэр нэгъэсауэ джащ пхужыIэнукъым. 
ИужькIэ ину зызыубгъуа Кавказ зауэм нэхъ фагъуэ зэрыщIэхъукIар 
 арагъэнщ абы и щхьэусыгъуэр. Зи гугъу тщIы поэмэм ущрохьэлIэ Му -
дар Дол, Мысост ХьэтIохъущыкъуэ, «джылахъстэн уэркъ Астемырхэ я 
къуэм», «шэрджэс аслъэн Мухьэмэд Зан» сымэ я цIэхэм. Поэмэм и кIэм 
щихъыр и адэм епсалъэрэ пэт, Кавказ зауэ нэужьым адыгэхэм 
 къащыщIынури къыщеIуатэ. Езы тхылъыр зэкIэ зыIэрыдгъэхьэфа -
къым. Адыгэхэм ятеухуа Iыхьэхэр зи гугъу тщIа «макъ тхылъым» 
къыщыхэттхыкIауэ аращи, адыгэбзэм къызэридгъэзэгъам фыхуэтэ-
макъкIыхьыну дыщогугъ. Хэт ищIэрэ, поэмэр зэрыщыту зэридзэкIыну 
гукъыдэж зыщIын гуэр къыкъуэкIынкIи мэхъу. 

ДопщIыпщI мафIэсым уафэ лъащIэр, 
Къуршхэр бзий фIыцIэм къыкъуэмыщу. 
Мис, и къарапцIэмкIэ къолъатэ 
Мудархэ Дол къэбэрдеипщыр. 
МафIэпс къеха фIэкIа умыщIэу,
Гъуэжькуийуэ бийр ирилъэсыкIыу,
КърокIуэ адыгэдзэ хъыжьэр, 
Я шы Iэпслъэпсхэр зэщIэлыдэу. 
Афэр мэцIу, шы лъэгум хъуаскIэ
КъыщIихым лыгъэр кърегъэбл.
ЩIылъэм игъащIэм илъэгъуакъым 
Ар зи псынщIагъ шуудзэ Iэл. 
Трех нэр зэрипха хъыданри, 
И джатэр лъагэу Дол къеIэт: 
«Сэлам, Кавказым и Iимамым! 
Алыхьым урианэмэтщ!» 
Тогузов Аслъэмбэч 1969 гъэм Шэшэным щыщ Закан-Юрт къуажэм 

 дунейм къыщытехьащ. Зи гугъу тщIы поэмэр итхын ипэкIэ, абы и Iэда-
къэ усэ тхылъитI къыщIэкIащ. УсакIуэм игу къызэригъэкIыжымкIэ, 
илъэс зыбжанэ ипэкIэ щIидзэу хыфIидзэжа мы тхыгъэр и кIэм зэрыни-
гъэсар Шэшэным я ТхакIуэхэм я союзым и унафэщI Ельсаев Аламахад 
и фIыгъэщ. Ауэрэ поэмэр хэIущIыIу хъури, иджы осетиныбзэкIэ зэра-
дзэкIащ. ФокIадэм и 15-м Осетие Ищхъэрэ - Аланием щекIуэкIа, поэмэм 
и осетин зэдзэкIыгъэм и лъэтеувэм ирагъэблэгъащ Шэшэным икIа 
лIыкIуэ гуп. ИщхьэкIэ зи гугъу щытщIа Ельсаев Аламахад абдежым 
 щыжиIащ: «Аслъэмбэч и Iэзагъым и Iэужьу, иджы шэшэнхэм я мыза-
къуэу, адрей лъэпкъ цIыкIухэми инхэми зэи мыкIуэдыжын литературэ 
фэеплъ къаIэрыхьащ, Кавказ Ищхъэрэм и япэ Iимам, гур зыкъутэ 
 гъащIэ гъуэгу къызэзынэкIа щихъ Мансур теухуауэ». 

Псалъэ дахэ куэд хужаIащ Тогузовым и IэдакъэщIэкIыр осетиныбзэм 
изыгъэзэгъа усакIуэ-зэдзэкIакIуэ Басиевэ Залинэ. «Сэ дзыхь зыхуэсщI 
осетинхэм къызжаIащ зэдзэкIыгъэр зыхуей хуэза лэжьыгъэ зэры -
хъуар», - жиIащ Тогузов Аслъэмбэчи. Шэшэн хьэщIэхэм Залинэ 
 хуагъэфэщащ я лъэпкъым щыцIэрыIуэ усакIуэ Сулейманов Ахьмэд и 
фэеплъ медалыр.

Къэрал Думэм Унагъуэм, цIыхубзхэмрэ 
сабийхэмрэ я IуэхухэмкIэ и комитетым и 
УнафэщIым и япэ къуэдзэ Буцкая Та-
тьянэрэ депутат Останинэ Нинэрэ УФ-м 
егъэджэныгъэмкIэ и министр Кравцов 
Сергей лъэIу тхылъкIэ зыхуагъэзащ Къэ-
бэрдей-Балъкъэрым къыщагъэщхьэпа бзэ 
егъэджыкIэ Iэмалым къэралым зыщра-
гъэубгъуну. 

УРЫСЕЙМ хамэ къэралхэм къикIыурэ 
цIыху куэд лэжьакIуэ къоIэпхъуэ иужьрей зэ-
маным. Абыхэм я сабий урысыбзэ зы мы-
щIэхэр школхэм щIэтIысхьа нэужь, егъэ-
джакIуэм жиIэр къагурыIуэркъым, - щыжеIэ 
Буцкая Татьянэ и лъэIу тхылъым. - Ди къэра-
лым щекIуэкI жылагъуэ гъащIэм, школ 
гъэсэныгъэмрэ егъэджэныгъэмрэ хэпщIа 
мыхъуу, апхуэдэ сабийхэм гуп щхьэхуэхэр 
зэрагъэпэщ, щIэныгъи ягъуэтыркъым. Ауэрэ 
хэкурысхэмрэ хамэ къэралхэм къикIахэмрэ 
зэпэщIоувэри, Iуэхур зэзэуэным хуокIуэ. Та-
тьянэ депутатхэр къыхуриджащ хэкIыпIэ гуэр 
къэгъуэтын зэрыхуейм. 

2021 гъэм гъатхэпэм и 30-м УФ-м и Пре-
зидентым къыдигъэкIа УнафэмкIэ егъэ-
джэныгъэм епха IэнатIэ зыIыгъ къулыкъу-
щIэхэм къалэн ящищIащ хэхэс еджакIуэхэм 
урысыбзэр нэхъ тыншу зрагъэщIэн папщIэ, 
хэкурысхэр ебэкIыу, хамэхэр нэхъ яхэ шып-
сыхьын хуэдэу, нэхъ зэщыщхъуу зэхагъэ-
тIысхьэну, щIызэпэщIэувэнкIи хъуну щхьэу-
сыгъуэхэр къэмыгъэхъеинми хуэсакъыну. 
КъинэмыщIауэ, 2022 гъэм и накъыгъэм 
 къыдагъэкIа «Методикэ чэнджэщхэм» ират-
хащ: «Иужьрей зэманым хамэ къэралхэм 
 къикIыу Урысейм лэжьакIуэ къэIэпхъуа уна-
гъуэхэм ящыщ сабийхэм урысыбзэ ящIэр-
къым. Абы къыхэкIыу, анэдэлъхубзэкIэ мэп-
салъэ, ягъэныбжьэгъури езыхэм я лъэп-
къэгъухэрщ. Урысейм щекIуэкIым хащIы-
кIыркъым. ЩытыкIэр ухэзыгъаплъэщ. 
Псалъэм папщIэ, Волгоград щыщ школхэм  я 
зым егъэджакIуэм фIэкIа урысыбзэкIэ 
 псалъэу классым зыри щIэмысу къы щы-
щIэкIауэ щытащ». 

«Урысейм и къэрал хабзэм зэхъуэкIыны -
гъэ щхьэхуэ хэдмылъхьэу, сабийхэм я бжы-
гъэр зэдгъэзахуэ къудейкIэ тхуэгъэзэщIэну 
пIэрэ Президентым и унафэр? - захуигъэзащ 
Буцкая Татьянэ депутатхэм. - Сыту жыпIэмэ, 
егъэджэныгъэм и Iуэху зезыгъакIуэ къэрал 
хабзэмкIэ, сабийр школым къыщIумыщтэн 
щхьэусыгъуэу щыIэр зы закъуэщ: щIэсхэм я 
бжыгъэр ирикъуамэ. Ауэ мы сабийхэм я 
 адэ-анэхэм «урысей гражданствэ» яIэщи, 
«хьэуэ» яжепIэну ухуиткъым». Татьянэ хэ-
кIыпIэу елъагъу урысыбзэ зымыщIэ хэхэс са-
бийхэм хэкурысхэр нэхъыбэу яхэбгъэтIыс хьэ 
зэрыхъунум нэмыщI, хамэбзэ фIэкIа зы-
мыщIэхэм гуп щхьэхуэхэр къахэпщIыкI зэ-
рыхъунури. «КIэщIу жыпIэмэ, дапщэ-дапщэу 
зэхэбгъэтIысхьэ хъуну урысыбзэр зи анэ-
дэлъхубзэ хэкурысхэмрэ хамэбзэм фIэкIа 

хуэмышэрыуэхэмрэ?» - щIоупщIэ Татьянэ. 
Жэуапым хуэхьэзыру къыщIэкIащ    КПРФ-

м и депутат Останинэ Нинэ. Ар зэреплъым-
кIэ, класс къэс урысыбзэкIэ мыпсэ лъэфыххэу 
е абы хащIыкIышхуэ щымыIэу, сабиитI-щы 
щIэс хъунущ. Останинэми игу  къигъэкIыжащ 
егъэджакIуэхэмрэ урысыбзэ зымыщIэ са-
бийхэмрэ зэрызэдэмылэжьэфам и щыхьэту 
къэув нэгъуэщI щапхъэхэр. ИтIани, хэкIыпIэ 
къэгъуэтыпхъэщ. Апхуэдэ дыдэ щытыкIэм 
ихуауэ щытащ 90 гъэхэм Къэбэрдей-Балъ-
къэрым къэIэпхъуа курдхэмрэ тырку-месхе-
тинцхэмрэ езыгъаджэхэр. А республикэм 
къыщагъэсэбэпа Iэмалыр къэрал псом хаб-
зэу къыщыпщтэ хъунущ, Останинэм зэры-
жиIэмкIэ. ЦIыкIухэм егъэджакIуэм урысыб-
зэкIэ жиIэр къагурыIуэртэкъыми, я Iыхьлыхэр 
классым щIэсыну хуит ящIауэ щытащ, дер-
сым щекIуэкIыр хузэра дзэкIыжу. Утыку къра-
хьащ Останинэм «Движение первых» зэ-
гухьэныгъэм и унафэщI  Гуров Григорий 
зэрызыхуигъазэ тхыгъэр. 

«ЩIыхь зыхуэтщI Григорий Александр и 
 къуэ! - дыкъыщоджэ а дэфтэрым. - Иужьрей 
зэманым урысей егъэджакIуэхэр гугъу ире-
гъэхь хамэ къэралхэм къикIыу лэжьакIуэ 
 къакIуэ цIыхухэм я бынхэм урысыбзэ зэра-
мыщIэм, ахэр урысей школхэм зэры-
щемыджэфым. Иужьрейуэ ди нэгу щIэкIа 
щапхъэщ Волгоград пэгъунэгъу Аэропорт 
жылагъуэм дэт школ №33-м щIэс еджа-
кIуэхэм илъэс псокIэ ядэлэжьа нэужь, жиIэр 
къазэрыгурымыIуэм къигъэгубжьу, егъэ-
джакIуэм ахэр иригъэджэн зэримыдэжар. 
Ауэ щыхъукIэ, ди къэралым апхуэдэ сабий-
хэм уазэрыдэлэжьапхъэ Iэмалхэм фIыуэ 
щыхащIыкI, нобэрей щытыкIэм къызэрикIын 
гъуэгури щагъэунэхуащ. 1990 гъэм Азербай-
джаным къикIри Къэбэрдей-Балъкъэрым 
къэIэпхъуауэ щытащ тырку-месхетинцхэмрэ 
курдхэмрэ. А унагъуэхэм щыщ сабийхэм уры-
сыбзэ ящIэртэкъым, егъэджэныгъэ Iуэхур 
икIэщIыпIэкIэ зэтеублэн хуейт. Арати, егъэ-
джакIуэм жиIар цIыкIухэм жраIэжын пап -
щIэ, школым я адэ-анэхэмрэ еджакIуэ нэ-
хъыжьхэмрэ къагъакIуэу щытащ. «Движе -
ние первых» зэгухьэныгъэм «БзэмкIэ ущия-
кIуэхэр» зэщIэхъееныгъэ зэхиублэу, а Iэмал 
дыдэр иджыри къигъэщхьэпэфынущ. Абы 
къыхэкIыу, дыныволъэIу Къэбэрдей-Балъ-
къэрым урысыбзэ зымыщIэ сабийхэм зэра-
щыдэлэжьа Iэмалхэм щыгъуазэ зыфщIу, 
«БзэмкIэ ущиякIуэхэр» Iуэхум и ужь фихьэ-
ну». 

Я цIэ къитIуэпэнуми, дэ тцIыхуркъым нобэ 
ди республикэм и цIэр фIыкIэ жезыгъэIа, 
къэралыр къыдэзыхыжыну къафIэзыгъэщI 
хэкIыпIэр зигу къэкIа егъэджакIуэхэр. Хуэб-
гъэфащэ зэрыхъунумкIэ, а Iуэхур нэхъыбэу 
щекIуэкIар Псыкуэд, Чернэ Речкэ, Шытхьэ - 
лэ хуэдэ къуажэхэу тырку-месхетинцхэмрэ 
 курдхэмрэ зыдэтIысхьахэрщ. Я хъыбар 
фщIэрэ къэдвгъащIэмэ, дэри фIыщIэм ды-
щысхьынтэкъым.

«Айн» е «айнэ» - апхуэдэу 
йоджэ иджыри къэс зи цIэ 
зэхэдмыха лъэпкъым. «ЦIыху 
пэж дыдэхэр» - аращ псалъэм 
къикIыр езыхэм я бзэмкIэ. Мы 
лъэпкърауэ хуагъэфащэ нобэ 
уей-уей жезыгъэIэ Японием я 
щэнхабзэм и лъабжьэр зы-
гъэтIылъари къэралым иубыд 
щIыпIэхэм япэу къитIысхьари. 

«КЪЫЗДИКIАР тщIэркъым» 
жаIэ щхьэкIэ, айнхэм я Хэкур 
Япониер зытес хытIыгухэрщ. 
Америкэм индеецхэр зэрыра-
гъэкIуэтэкIам хуэдэу, айнхэри 
японхэм яхэшыпсыхьыжауэ 
аращ. ТеплъэкIэ ахэр японхэм 
къащхьэщокI я нэхэр нэхъ 
 хъурейуэ зэрыщытымкIэ, я 
цIыху хъухэм жьакIэ Iув зэра-
гъэкIымкIэ. Пасэ зэманым айн 
цIыхубзхэм я Iупэхэр гъэщIэ-
гъуэну къатхъыхьу щытащ, и 
щIыIум аргуэру зы Iупэ къыте-
тым ещхьу. Иджырей зэманым 
а хабзэр кIуэдыжащ. ЗэрытщIэ-
щи, Курил хытIыгум щхьэкIэ 

Урысеймрэ Япониемрэ зэман 
кIыхькIэ зэныкъуэкъуащ. Къэ-
рал хабзэр нэхъ ткIийуэ щы-
щытам, айн лъэпкъым узэры-
щыщыр зыщIыпIи щыжыпIэну 
хуит ущащIу щытакъым ди къэ-
ралым, японхэм щIы дауэ къы-
дамыщIэкIын папщIэ. ИтIани, 
лIэужьыр бжьиблкIэ мауэ: айну 
зыкъэзылъытэжу Урысейм но-
бэрей IуэхукIэ цIыху щитIым 
нэмысыпэ исщ, щIыпIэ-щIы пIэ-
кIэ щызэбгрыкIауэ. 

Ди щхьэ зэретлъытым нэ-
мыщI, айнхэр гъэщIэгъуэн тщы-
зыщI нэгъуэщI щхьэусыгъуи 
щыIэщ. Иджыпсту щIэныгъэр 
здынэплъыс гъунэм Iут къэху-
такIуэхэр щIызэдауэ хуэгъэ-
фэщэныгъэхэм язщ айнхэр 
Кав каз Ищхъэрэм къикIауэ зэ-
рызэпхагъэIукIыр. 

ЕплъыкIэхэр щы мэхъу. Бэче-
лор Дж. зэрыжиIэмкIэ, айнхэр 
Кавказ Ищхъэрэм къикIа цIыху 
хужьхэм, «европеоид» жыхуа-
Iэхэм хэт нэхъри нэхъ я бла-
гъэщ. Штернберг Л. айнхэр «ав-

стронезие» жыхуаIэ ипщэ 
лъэныкъуэм къиIэпхъукIыу, 
япон хытIыгухэм къэкIуауэ 
 хуегъэфащэ. Онуки-Терни Э. 
ахэр нэхъыбэу ярепх Сыбырым-
кIэ къикIа, «палеоазие лъэпкъ» 
жыхуаIэхэм. 

Пэжыр жытIэмэ, зэ Iуплъэ-
гъуэкIэ айнхэмрэ дэрэ тхыдэ 

 къежьапIэкIэ дызэтехуэу жы-
дэзыгъэIэ зыри ядэтлъагъур-
къым, псори зэхуэдэ цIыху цIы-
кIуу дызэрыщытым фIэкIа. Ауэ 
пасэрей зэманым зэфIэува, 

тхыдэжь зиIэ лъэпкъыжьу зэ-
рыщытым къыхэкIыу, ди блэ-
кIамрэ ди нобэмрэ щхьэхуи-
мыту идолъыт. 

Айнхэр щыпсэу хытIыгухэм 
иужькIэ японхэр къызытехъукIа 
лъэпкъхэм къэIэпхъуэн щIа-
дзауэ щытащ ди эрэм ипэкIэ XIII 
лIэщIыгъуэм. А Iуэхугъуэр зэ-
пыуакъым ди эрэм ипэкIэ 
ещанэ лIэщIыгъуэм пщIондэ. 
Зыкъомрэ зэрытемыгъакIуэу 
зэ пэщIэта иужь, айнхэр хуэмурэ 
текIуэтри, японхэм яхэ шып сы-
хьын щIадзащ. Ауэ японхэм 
айнхэм ящIхэр яубыда щхьэкIэ, 
ахэр езыхэм ещхь лъэщыгъэ -
кIэ ящIыну зэрыхуемыжьар 
гъэщIэгъуэнщ. Япон щэнхабзэ 
хъужым и нэхъыбэр айнхэм 
къы зэрыбгъэдахари нэры-
лъагъущ. 

Иджыпсту япон хытIыгухэм айн 
лъэпкъым щыщу цIыху мин 20 - 
25-рэ хуэдиз щопсэу. Дауэ хъуа-
ми, я тхыдэри, хабзэри, Iуэ-
рыIуатэри, уеблэмэ я бзэри яхъу-
мэфащ. Айныбзэр зрагъэщхь   
зы бзэ дунейм темыту жаIэ.

Италием и Неаполь къалэм дэт уни-
верситетым фокIадэм и 28-м, Адыгэ 
фащэм и махуэм, щызэхуэсат а къэра-
лым адыгэу исыр, лъэпкъ махуэшхуэр 
ягъэлъэпIэну.

АДЫГЭР сыт хуэдэ щIыпIэм щы псэ у-
ми, зэрыадыгэу къонэж. Абы и лъым 
хэтщ илъэс мин бжыгъэ хъуауэ лъэп-
къым къыдэгъуэгурыкIуэ хабзэр, щэ-
ныр, щыIэкIэ-псэукIэр, культурэр. Хэкур 
гурэ псэкIэ ялъагъу Кавказым зэи 
щымыIа, хамэщI щалъхуа ди лъэп-
къэгъухэми. Псалъэм папщIэ, Кавказ 
зауэжь лъэхъэнэм хэкум ираша ди 
адыгэ хэм къащIэхъуа щIэблэм анэ -
дэлъ хубзэр яIу рылъщ, ди лъэпкъ къа-
фэмрэ фащэмрэ ямыгъэгъуэщауэ 
нобэм къахьэсащ, ди сыт хуэдэ ма-
хуэшхуэри ягъэлъапIэ. 

Апхуэдэу, ЕвропэмкIэ щыIэ ди лъэп-
къэгъухэм я хъыбарыфIхэри щIэх-щIэ-
хыурэ къытлъоIэс. 

- Адыгэ фащэм и махуэм ирихьэлIэу, 
Неаполь университетым къыщызэра-
гъэпэщат адыгэбзэмрэ щэнхабзэмрэ 

хуэгъэпса гъэлъэгъуэныгъэ. Ар зи жэр-
дэмыр «Катеринэ и гуфIэкIэр - Леонар-
дэ и анэм» тхылъыр зи IэдакъэщIэкI, 
тха кIуэ, профессор Вечче Карлэщ. Ма-
зитI ипэкIэ а тхылъым и лъэтеувэм дра-
гъэблэгъат Италием щыпсэу адыгэхэ-
ри, неаполь щIэныгъэлIхэм хуабжьэу 
ягъэ щIэгъуат да Винчи Леонардэ и анэ 
Ка теринэ (Уафэнэ) и бзэм ирипсалъэу 
 дунейм лъэпкъ зэрытетыр. Абыхэм я 
 гугъат адыгэхэр урысхэм яхэшыпсы-
хьыжауэ, ди бзэри куэд щIауэ щымыIэ-
жу. Ауэ абы щыгъуэ щIэдгъэдэIуащ ди 
бзэми, едгъэплъащ ди къафэми. Къы-
зэрыщIэкIамкIэ, университетым и лэ-
жьакIуэхэм нэхъ куууэ яджащ ди тхыдэр 
икIи къахутат фокIадэм и 28-р ди 
лъэпкъ фащэм и махуэу зэрыщытри, 
драгъэб лэгъащ. Адыгэ фащэр тщы-
гъыу ды кIуэ ри зыдгъэлъэгъуащ, джэгу 
екIуи зэхэтшащ. Сропагэ дэнэ дыщы-
псэуми, адыгэу дыкъызэрынэжыфым! - 
жеIэ Италием и Салернэ къалэм 
щыпсэу Мэлей Жаннэ.

ТАМБИЙ  Гуащэмахуэ.

Иджырей тырку къэ-
ралыгъуэр къызэзыгъэ-
пэща Ататюрк Мустэфа 
Кемаль унафэ ищIат Ха-
лис Кариман дахащэм и 
цIэм Эдже (пащтыхь 
 гуащэ) пагъэувэну. Ар 
Тыркум къыбгъэдэкIыу 
хэтат бзылъ хугъэхэр да-
хагъэ кIэ щызэпеуэ ду-
нейпсо зэ хьэзэхуэм, 
икIи япэ увы пIэр къи-
хьат. Ауэ Кариман фIы 
дыдэу ищIэрт абы и 
адэжьхэр лъэпкъ кIэ Аб-
хъазым зэры щы щыр, я 
унагъуэцIэ ды дэри 
зэры-Ябжьнэур. 

КАРИМАН 1913 гъэм 
 мазаем и 16-м Тыркум 
къы щалъхуат. Абы и адэ 
Халис-бей Тевфик сондэ-
джэр къулейт, и анэ Фер-
хунде-хъаным унэгуа щэт. 
Зэщхьэгъусэхэр бы ныфIэт 
- сабиих яIэт, езы хэр Кав-
каз зауэжь лъэхъэнэм Ад-
лер ираша  аб хъазхэм я 
щIэблэт. Гъэ щIэгъуэн-
ракъэ, Кариман и бла-
гъэхэр зэрыщыту зэчии-
фIэ защIэт: и адэш хуэр 
макъамэ Iэмэ псы мэхэм 
телъыджащэу еу эрт, и адэ 
шыпхъум пианинэр игъэб-
зэрабзэрт, и адэ къуэшыр 
композиторт. Дауи, зэ-
рыцIыкIурэ зыщIэхъукIа 
макъамэр Каримани и 
псэм хэлът - ар гъуэзэджэу 
еуэрт фортепианэм. 

Абхъаз публицист Пап-
бэ Махинур зэритхыжам-
кIэ, Кариман и анэр убых 
ПщызэмыкIухэ ящыщт, 
ауэ куэд щIауэ абхъазхэм 
яхэсти, абхъазу забжы-
жырт. 

ХХ лIэщIыгъуэм и 20 - 30 
гъэхэм, Тырку Республи-
кэм зиужьын щыщIидза 
лъэхъэнэм, Европэм дэп-
лъеиныр хабзэ хуэхъуа уэ, 
и лъэпкъ теплъэр ихъуэ-
жырт. Арати, зэма ным 
декIур лIыфIщ жы хуиIэу, 
Ататюрк хущIэ къурт я 
лIыкIуэхэр сыт хуэдэ ду-
нейпсо, европей зэхьэ-
зэхуэхэми зэры хэ ты ным. 
Апхуэдэу, Ататюрк влас-
тым къызэрекIуа лIэрэ 
илъэсих щрикъум, 1926 
гъэм, Тыркур япэ дыдэу 
хэтащ тхьэIухудхэм я зэпе-
уэшхуэу Европэм щра-
гъэкIуэкIым. 

Кариман зэрыцIыкIурэ 
и ныбжьэгъухэм хьэл-щэн 
дахэкIэ, зыIыгъыкIэ екIу-
кIэ, щытыкIэкIэ къахэщ-
хьэхукIырт. ИкIи и адэм 
цIыху зэхуэмыдэ хэр куэд-
рэ къелъэIуащ, Европэм 
щекIуэкI зэпеуэм игъэ-
кIуэну хуит ищIыну, ауэ ар 
имыдэурэ, 1932 гъэм Тыр-
кум и пщащэ  нэхъ дахэ 
дыдэхэм я зэ хьэзэхуэм 
япэ увыпIэр Кариман къы-
щихьри, и адэр хуей-хуэ-
мейми, хъыджэбзыр ду-
нейпсо зэпеуэм ягъэ кIуащ 
Тыркум къыбгъэдэкIыу. 

Тырку журналист Ну-
реттин Вааль зэритхы-
жамкIэ, «Яхэтащ абыхэм 
зэ IуплъэгъуэкIэ псоми 
 къахэщхьэхукI… Адрей 
илъэсхэм ирагъэкIуэкIа 
зэпеуэхэм япэ увыпIэр 
къы щызыхьахэм нэхъри 
куэдкIэ нэхъ дахэ, гу лъу-
мы тэнкIэ Iэмал имыIэу 
тхьэ Iухудыщэ. Абы и Iэп-
кълъэпкъ зэхэлъыкIэми, и 
нэкIуми, и зыIыгъыкIэми 
хэбдзын щымыIэу теп-
лъафIэт. И напэ хужьыр 
къигуфIыкIыу, и щIыфэ 
щабэм нурыр къыщхьэ-
щихыу. Пщащэм и щхьэр 

тIууэ зэгуэхарэ, и пщэды-
къым деж щызэхуэхьэсы-
жауэ… Тхьэ-гуащэу уащ-
хъуэм къехам хуэдэу! Ар 
зыгуэркIэ гузавэу къыу-
мы щIэххэну зиIыгът, лъа-
гэт, екIут, зэпIэзэрытт». 

Бельгием щекIуэкIа зэ-
хьэзэхуэм къекIуэлIа псо-
ми къахэлыдыкIырт Ка-
риман, зэрыжаIэжамкIэ. 
Езыр къыздикIа къэра-
лыгъуэр псоми къызэ-
рацIы хуным, гу къызэ-
рылъатэным, пщIэ къы зэ-
рыхуа щIыным пылъащ 
пщащэр: хъыджэбзхэр 
шор дакъым зырызу къи-
хьэурэ зыщагъэлъагъуэм, 
тырку ныпыр ямыIэтауэ 
сихьэнукъым жиIэри, 
 зригъэнат абы. Бельгием 
апхуэдэ щыщамы гъуэ-
тым, Кариман и адэм хъы-
дан хужьым къыху хи-
бзыкIа мазэ ныкъуэмрэ 
вагъуэмрэ хъыдан плъы-
жьым триIулIэри, ныпыр и 
IэкIэ идыжат. 

Финалым хъыджэбзитI 
кIуат: Кариманрэ Герма-
нием и лIыкIуэмрэ. Аб -
хъаз пщащэм гу къылъа-
тэн, и дахагъэр нэхъри 
 игъэбелджылын папщIэ, 
езыри зэлIэлIэжат. Абы 
щыгъащ алътес бостей 
плъыжь кIыхь, и пщэ ху-
жьым ешэкIат налкъут-
налмэс пщэхъу екIур. 
«Къэп щытакIуэхэм я уна-
фэщIым псалъэр къищ-
тэу, си цIэр къыщриIуам 
сымэх пэтащ, апхуэдиз -
кIэ сыгуфIати! Залым 
щIэс  хэр зэрыгъэкIийрт, 
 Iэгушхуэ еуэрт: «Афэрым, 
Тырку Гуащэ!» жаIэурэ», - 
игу къигъэкIыжырт Эдже 
Кариман. 

«Тырку пщащэр къыхы-
дох, шагъырыбжьэри ху-
доIэт Европэм и текIуэны-
гъэм!» - жиIат абы щыгъуэ 
къэпщытакIуэхэм я тхьэ-
мадэм. Иджы, Тыркур 
 къуэкIыпIэ щIыналъэу, 
щэн хабзэ щхьэхуэ иIэу 
алъандэрэ къалъытэу 
щы тами, Кариман и фIы-
гъэкIэ Европэм хабжауэ 
арат. Абы нэхъ хъыбарыфI 
Iэрагъэхьэнтэкъым Ата-
тюрк. Алъандэрэ зыщIэ-
хъуэпсар нэхуапIэ хъуат. 

Ар зи фIыщIэ Кариман 
тырку вокзалым щынэсы-
жам лъэпкъ лIыхъужьым 
хуэдэу ирагъэблэгъэжат. 
«МафIэгум сыкъызэри-
кIыжу тырку офицерхэм 
саIущIащ: ахэр си лъэ-
ныкъуитIымкIэ заукъуэди-
яуэ къыщытт, гъуэгур сху-
зэIуахыу. Вокзалым тет 
цIыху мин бжыгъэхэр гу-
фIэу зэрыгъэкIийрт, уэгум 
удз гъэгъахэр драдзейрт, 
срагъэблэгъэжу», - итхы-
жащ Кариман. 

Абы и цIэкIэ зэхаша 
джэгушхуэм езы Ататюрк 
щыIащ. Уеблэмэ пщащэр 
япэ дыдэу къа фэм 
къыдэзышар къэралым и 
унафэщIырщ! Хъы-
джэбзыр пэшым щы щIы-
хьэм Ататюрк къыпе-
жьащ. Кариман абы и Iэм 
ба хуищIри, и натIэм хуи-
хьащ, пщIэ хуищIу. Езы 
Ататюрк пщащэм и натIэм 
IупэкIэ къеIусэри: «Эдже 
цIэ лъапIэр пхузогъэфа-
щэ. Нобэ щыщIэдзауэ 
упащтыхь гуащэщ. Уа-
рэзы?!» - жиIащ. «Дуней 
псор тыгъэ къысхуэпщIам 
хуэдэу си гур хэхъуащ. 
Упсэу, пэщэ!», - етыж Ка-
риман жэуап. 

Тыркум и цIэр иIэтами, 
абхъаз пщащэм къызы-
хэкIа лъэпкъыр зэи щы-
гъупщакъым. Зэгуэр, Ка-
риман интервью къра-
Iыхыу, журналистым зэ-
пымычу «тырку тхьэIухуд» 
жиIэрти, «Сэ сыадыгэщ, 
сыабазэщ!» - жиIэри, къы-
зэтригъэувыIауэ щытащ. 
«Джедида» мысыр газе-
тым къызэрытрадзари ап-
хуэдэущ - «адыгэ хъы-
джэбзым нэхъ дахэ дуней 
псом теткъым». 

Зэхьэзэхуэм иужькIэ  
апхуэдизу ягъэ лъэ пIа Ка-
риман адэкIэ зэ рыпсэуам 
теухуа хъыбару щыIэр ма-
щIэщ. Ауэ жаIэ ар тIэу уна-
гъуэ исауэ,  къуищ иIауэ, 
иужьрей илъэсхэр и къуэ 
нэхъы щIэм деж щрихьэ-
кIауэ. Кариман дунейм 
ехы жащ 2012 гъэм и щIы-
шылэм, илъэсищэ хъу-
ным мазэ бжыгъэ фIэкIа 
имыIэжу. 

ФЫРЭ Анфисэ.



 


